
Дзейныя асобы:

МАЦВЕЙ .                                  

АКСІННЯ. 

САНКІ.

АБЫШТОЦІНА.

ГАЎ-ГАЎ.

ДРЫВАСЕК.

ПЕВЕНЬ .                               

Дзея першая

                                        Карціна першая

У вясковай хаце. Усё тут сціпла, звычайна. Дзед Мацвей толькі што закончыў майстраваць санкі. Захапляецца імі і спявае:

Я майструю                        Без падмогі      

Дзіва-санкі,                        Дзіва-сані

Дзіва-санкі—                     На гару

Раскатанкі.                         Ўзлятаюць самі.

А ў тых санак                     А як пусцяцца

Палазы—                            З гары,

Два бліскучыя                     Не дагоняць

Лязы.                                    І вятры.

Не стрымае                          Вось якія

Іх адліга,                              Дзіва-санкі

Не прыпыняць                     Я майструю

Маразы.                               Вам, сябры!

МАЦВЕЙ. Вось якія ў мяне саначкі атрымаліся! Вось якія прыгожанькія, вось якія лёгенькія!.. Шкада, ох і шкада, людцы добрыя, што састарыўся я, спрыт ужо не той, а то б і сам катаўся на гэтых саначках дзень і ноч, ноч і дзень. Але нічага, нічога – унучак мой прыедзе з горада, Васілёк, то не нарадуецца, жэўжык!

                               З’яўляецца Аксіння.

АКСІННЯ (хапаецца за галаву, нялюба).  І гэта ты, пень стары, хочаш сказаць мне, самай дасведчанай  бабе на гэтай зямлі, што зрабіў добрыя, прыгожыя санкі?

МАЦВЕЙ. Так, так, мая Аксіннюшка. Добрыя... лёгкія... прыгожыя.  Палюбуйся, дарагуша!

АКСІННЯ. Эх ты, дажыўся ўжо да бязглуздства, зусім здзяцініўся, розум згубіў, бо ўжо  нейкую абыштоціну не можаш адрозніць  ад прыгожай рэчы. Ну, і хіба ж гэта санкі?  (Здзекліва смяецца). Ой, ратуйце мяне! ( Спявае):

Ох, і што ў мяне                       Абы што!

За дзед!                                    Абы што!

Абібок                                      Што не годна

І дармаед.                                 Ні на што!

Што ні робіць,                          Ох, і дзед,

Выйдзе  – што?                         Ну, і дзед,

Скажам шчыра:                        Абібок

Абы  што.                                  І дармаед!

                            З’яўляецца Абыштоціна.

АБЫШТОЦІНА. А вось і я!  Не чакалі? Ці мне пачулася? Ці мне падалося? А? 

МАЦВЕЙ. Хто... ты хто такая?

АКСІННЯ. І мне тое ж цікава... хто ты, адкуль узялася?
АБЫШТОЦІНА.  Не чакалі. Бачу, бачу. А пра мяне, між іншым, гаварылі тут... толькі што...

МАЦВЕЙ. А хто ты такая?

АБЫШТОЦІНА. Адгадайце, калі зможаце!

МАЦВЕЙ. Няма мне  калі...  абы чым займацца. Адгадваць я табе так і буду. Разагналася.  Чалавек быццам бы не чалавек... што за абразіна, я ў цябе пытаюся? Пачакай, а дзеці мне  не падкажуць? Дзеці, хто гэта? Не ведаеце?  І я не ведаю. Вось гэта рэч. (Абыштоціне). Ну, прызнавайся тады хоць  сама!

АБЫШТОЦІНА ( спявае): 

Я Абыштоцінай                             На нішто,

Завуся.                                            На нішто

Гукніце—                                       Звя-ду!

Зараз жа з’яўлюся.                        Я й не дзедава,

А як толькі                                     Я й не цёціна,

Я прыду                                          Абыштоціна я,

Вашу працу,                                   Абыштоціна!

Вашу працу                                    Абыштоціна я,

На нішто,                                        Абыштоціна!

МАЦВЕЙ. Першы раз чую. Адкуль дзеці маглі ведаць? Так, так.

АКСІННЯ. Бачылі? Ён першы раз чуе. Дык гэта якраз тое і ёсць, што ты зрабіў. Абы   што! 

АБЫШТОЦІНА.  Прыемна чуць пра сябе... х-ха-ха-а-а-а! 

МАЦВЕЙ ( строга).  Я зрабіў санкі! Прашу не блытаць!.. 

АКСІННЯ. Не крычы, гарлапан стары. Не дзяры горла дарэмна: мне ўсё  роўна не дакажаш,  што гэта санкі. 

 МАЦВЕЙ. А што ж, калі не яны? Санкі. Вось гэтыя... самыя... яны і ёсць. І перастаньце мне, перастаньце!.. (Прытупнуў нагой).

АКСІННЯ. Ой, людзі! І гэтую ... абыштоціну...

АБЫШТОЦІНА (задаволена). Так, так, мяне, Абыштоціну ... 

АКСІННЯ. ...ён называе санкамі?

АБЫШТОЦІНА (пакрыўджана).  Падбірайце словы, спадары. А я, прабачце, тут прычым? Я ж не вінаватая, што мяне нехта зрабіў...

АКСІННЯ. А ты пакажыся, пакажыся яшчэ раз майму старому дурню.

АБЫШТОЦІНА. Калі ласка! (  Пакрыўлялася перад  Мацвеем). Я заўсёды рада старацца.  Хіба мне цяжка? 

                               Мацвей не глядзіць на Абыштоціну.

АКСІННЯ.  А, бачыш, адвярнуўся, не хоча глядзець на цябе.

АБЫШТОЦІНА. Мог бы і не рабіць мяне, дзед.

МАЦВЕЙ. Чаму гэта я адвярнуўся? Што, мне ўжо і глянуць, акрамя як на цябе, больш  ні  на што нельга? 

АКСІННЯ. Ды слова ты знойдзеш – адгаворышся. Язык падвешаны.

МАЦВЕЙ. Памаўчы, старая. Памаўчы. 

АКСІННЯ. Не забароніш.

МАЦВЕЙ (Абыштоціне). А ты дарэмна з’явілася, пачвара... І больш бабу маю слухай. Яна напляце табе бочку арыштантаў.

АКСІННЯ. Чулі?  Ну, і гэта пра мяне такую бязглуздзіцу гаворыць  мой дзед  Мацвей, якому я вару крупнік, пражу скваркі, цырую кашулю... Заслужыла.( З іроніяй). Дзякуй табе, мой  старэнькі, мой бяззубенькі!..

МАЦВЕЙ. Завялася, завялася, малатарня! Пайшла ў разнос! Паехала-пакацілася! (Гучна). Стой, сказаў! Спыніся!

АКСІННЯ. А я яшчэ не ўсё сказала.

МАЦВЕЙ. Потым дагаворыш. Потым.

АБЫШТОЦІНА. А мне, стары, што загадаеш рабіць? Тут заставацца ці ўцякаць? 

МАЦВЕЙ. Рашай сама. Дарослая.

АКСІННЯ.  Як гэта ёй рашаць?  Х-х-хы! Сам зрабіў яе, а ёй – рашай? Х-хы!

МАЦВЕЙ. Маўчаць, я сказаў табе.

АКСІННЯ. Ой, ой, так я цябе і баюся. А будзеш сварыцца на мяне, яшчэ і кухталёў надаю, дармаед!

МАЦВЕЙ. Ох, і злосная ж у мяне жонка! Ох, і шкодніца! На белае чорнае гаворыць, на чорнае—белае.  Буду, буду перавыхоўваць, а што ж паробіш?

АКСІННЯ. Позна мяне вучыць нечаму.  Ды ад тваёй навукі асабліва не паразумнееш.

МАЦВЕЙ. Вось і пагавары з ёй. Мала, мала цябе жыццё, бачу, вучыла, хоць і век ,здаецца, пражыла.

АКСІННЯ. Не паказвай мне больш санкі. Калі жыць хочаш!..

МАЦВЕЙ ( махнуў рукой). Гавары не гавары...  Пцьфу! Горш няма, калі твая баба лухту розную пляце.

АБЫШТОЦІНА. Дык а што ж тады мне рабіць?  Дзеці, можа вы падкажаце, што мне рабіць? Уцякаць? Ці заставацца тут, у гэтай цёплай, утульнай хаце?

            Дзеці, вядома ж, хочуць, каб Абыштоціна знікла.

Ага, дык вы, значыць, так хочаце? А ці ўсе? Узніміце рукі. (Пакрыўджана). Добра. Я пайду. Мяне гоняць.

АКСІННЯ. Не пойдзеш.

МАЦВЕЙ. А ты чаго да яе, пачвары гэтай, прычапілася?

АБЫШТОЦІНА. Я, можа, толькі схаваюся? Але скажу вам па сакрэце: ненадоўга.  Чаму, калі не хоча бачыць мяне дзед, а хоча—баба, то я павінна не паслужыць  інтарэсам апошняй?

АКСІННЯ. Тады стой тут. Стой тады!..

АБЫШТОЦІНА. Дык жа дзеці... просяць, каб мяне і блізка не было.

МАЦВЕЙ (радасна).  А дзеці—разумныя істоты. Няроўня  вам. 

АКСІННЯ (злосна). Вось што, дзядуля! Хопіць захламляць мне хату рознымі санкамі! Дзе яны? Дзе яны? Дзе? (Вырвала з рук дзеда санкі, выкінула на вуліцу). Каціцеся-я-я! І чым далей, тым лепш! Доўга каціцеся-я-я!

АБЫШТОЦІНА. Ура-а! А я засталася. Санак няма, а я—ёсць. Ура-а!

МАЦВЕЙ ( развёў рукамі). А мне што сказаць застаецца? Таксама, мусіць: каціцеся і вы... Аксіннюшка мая і Абы...  Абы...

АБЫШТОЦІНА (падказвае). ... Абыштоціна.

МАЦВЕЙ (з іроніяй). Дужа прыемнае імя.  Цудоўнае.

АКСІННЯ. І куды загадаеш, лысая твая галава, мне каціцца?

АБЫШТОЦІНА. А мне?

МАЦВЕЙ. Услед за санкамі.

АКСІННЯ (адштурхоўвае Абыштоціну). Пачакай. Тут не да цябе. Гавары, стары! Слухаю! (Трасе старога). Што, язык праглынуў?

МАЦВЕЙ (вызваліўся ад старой). Табе гавары не гавары, а карысць адна.  Рабі ўжо, што хочаш. Не буду пярэчыць. Толькі вось санкі шкада...

АКСІННЯ. Не памрэш. Ён, бачыце вы, санкі шкадуе, а мяне, бабу сваю, не? А-бі-бок! (Знікае).

АБЫШТОЦІНА. Пабягу і я. Пачакай , пачакай мяне, бабуля! (Знікае).

МАЦВЕЙ. Дзякаваць Богу – адзін застаўся. Ціха. Ажно не верыцца. Іншы раз дзеду някепска пабыць і аднаму.  І што ж мне рабіць цяпер? Так, так, правільна... разумна... пайду  санкі свае шукаць... шукаць  з бяды выручаць. А баба мая няхай адна застаецца. Будзе знаць, як дзеда не паважаць. Пагляджу, як яна тады без дзеда жыць будзе. Пагляджу. Пакукуе. Але ж і таго не можа быць, каб яна, баба мая, у спакоі мяне пакінула. Мяне і санкі. Яна нешта задумала, старая. Тым больш што цяпер каля яе трэцца гэтая пачвара... Абы... Абы... Абыштоціна. Тут калі на адну маю Аксінню якая назола зваліцца, яна нашкодзіць багата... а разам калі яны, то чакай тады, дзед, ліха на сваю галаву. Што ж, буду і я змагацца. Хопіць спаць у шапку. Хопіць  цярпець знявагі! (Выходзіць).

                 Крадком з’яўляецца Аксіння.

АКСІННЯ (спалохана). Няма? І што ён надумаўся рабіць, старэча? Яшчэ, чаго добрага, і праўда уцячэ, пакіне мяне адну? Гэтага нельга  дапусціць. Каму ж я тады буду суп варыць, кашу? Як таго хочаце, але за санкі яму я ўсё роўна адпомшчу. Будзе ведаць, як не слухацца бабу. (Знікае).

                             Карціна другая

   Будан каля дрэва. У ім жыве сабака ГАЎ-ГАЎ. Санкі з усяго  разгону ўрэзаліся ў будан, адкуль, спалохаўшыся, выскачыў ГАЎ-ГАЎ.
ГАЎ-ГАЎ. Гаў-гаў!  Гаў! Ну і жыццё! Паспаць спакойна і тут, у дзікім лесе, не даюць. З горада вытурылі... З-пад куль ледзь уратаваўся. Адстрэльвалі усіх бадзяг.  Спярша, праўда, мяне гаспадар прагнаў... (Здзіўлена). Санкі?

САНКІ. Санкі. Ага. Новенькія.

ГАЎ-ГАЎ. Прыгожыя якія! Не тое, што я... рыжы, кудлаты...

САНКІ (спяваюць):

Слаўны саначнік-дзед                       Як захачу.

Змайстраваў мяне як след.                Бо я санкі,

Хоць па снезе,                                   Дзіва-санкі,

Хоць па лёдзе                                    Дзіва-санкі--

Я імчуся-слізгачу.                             Раскатанкі.

Нават вецер,                                      Змайстраваў мяне як след

Нават вецер                                       Добры саначнік-дзед.

Абганю,

ГАЎ-ГАЎ. А якім чынам ты тут аказаўся?

САНКІ.  Вельмі проста. Дзед зрабіў мяне, а баба-злюка—выкінула. Я-та што—не прападу, як-небудзь пражыву. Толькі дзеда шкада. Мацвея. Добры ён саначнік, дзед Мацвей.  Рукі ў яго пяшчотныя, цёплыя. 

ГАЎ-ГАЎ. Санкі, відаць, дрэнны чалавек зрабіць не можа.

САНКІ. Не ведаю. Пэўна, так.

ГАЎ-ГАЎ. Чаму ж тады лыпаеш вачыма?

САНКІ. А чым  мне  ... лыпаць?

ГАЎ-ГАЎ (падаў Санкам лапу). Мяне, дарэчы, ГАЎ-ГАЎ завуць.

САНКІ. А я проста... Санкі.

ГАЎ-ГАЎ. Пабеглі дзеда абараняць. Не дадзім яго ў крыўду.

САНКІ. Я... я не ўмею бегаць. Я слізгаю толькі палазамі па снезе, па лёдзе.

ГАЎ-ГАЎ. Гэта яшчэ і лепш, гаў-гаў.  Чапляйся за мой хвост—не прападзеш. Будзе снег, не будзе—дарогу знойдзем. Гаў!

САНКІ. А дзе твой хвост?

ГАЎ-ГАЎ. А гэта—што? (Падаў Санкам хвост). Шнурок хіба? Хвост. Самы сапраўдны. Прывязвайся.

САНКІ. Не ўмею.

ГАЎ-ГАЎ. Ты, я бачу, няўмека. Зусім не прыстасаваны да жыцця. (Прывязаў Санкі да свайго хваста).

САНКІ. Я яшчэ і не паспеў нічаму навучыцца. Мяне зусім нядаўна дзед зрабіў. 

ГАЎ-ГАЎ. А мяне жыццё паспела ўжо так пацерці, што і ваўку не пажадаеш. Ды што скардзіцца? Каму? Навошта?  Гэта, мусіць, у мяне такі лёс... сабачы. Хто нас дзе пачуе   у гэтым глухім, захламленым лесе? А стамлюся калі, то я на цябе ўзбяруся, ці з горкі дзе... і паедзем! Дзеда ратаваць!

САНКІ. Дзеда Мацвея, добрага саначніка!

                          Знікаюць.
                       Карціна трэцяя

У хаце з’яўляюцца Аксіння і Абыштоціна.

АКСІННЯ. Няма?

АБЫШТОЦІНА. Няма...

АКСІННЯ. І куды ж ён, стары небарака, падзеўся, мне цікава?

АБЫШТОЦІНА. І я не ведаю...  не магу падказаць, шаноўная  бабуля.

АКСІННЯ. Няўжо гэта ён і на самой справе драпануў ад мяне?  Яго трэба вярнуць, чаго б гэта нам не каштавала. А як? (З іроніяй). Не падкажаш, прыгажуня?

АБЫШТОЦІНА.  Каб вярнуць, яго ж трэба спярша знайсці, так? ( Страецца , каб не ўбачыла Аксіння, нешта  ўкінуць з ежы ў рот ; на стале можна знайсці тое-сёе).
АКСІННЯ.  Абавязкова. Вярнуць, паставіць на калені... на гарох  і прымусіць папрасіць прабачэння.  У мяне. Х-ха-ха! А ў каго ж яшчэ? Каб старому жыццё мёдам не здавалася. Каб ведаў, як не слухацца мяне. Сказала, кепскія санкі, значыць—кепскія! І ні кроку назад! Не адступлюся!..
АБЫШТОЦІНА.Так, так. Разумна. Вельмі нават. Арыгінальна. Вернем. Як міленькага. Гавары, гавары хутчэй, што рабіць трэба. У мяне рукі свярбяць. Ух і свярбяць! Прама месца не знаходзяць! Так і просяцца ў бой!..

АКСІННЯ.  І вярнуць абавязкова без санак. Санкі мне тут не патрэбны, бо ён, дурань стары, зрабіў іх насуперак маёй волі. Кажу яму: спусціся ў склеп, прынясі бульбы… А ён: я пакуль не  магу, я заняты – санкі рабляю. Ты чула?

АБЫШТОЦІНА. Так не слухацца бабулю! Ай-я-яй!

АКСІННЯ. А калі так, то будуць табе санкі!  Я гэтага дараваць яму  яшчэ доўга  не змагу. Маё слова—закон. І ты, прыгажуня, у гэтым мне павінна дапамагчы. Спадзяюся на цябе, сябровачка.( Хітра-лісліва). Помніць буду доўга дабрыню тваю.

АБЫШТОЦІНА. Рада старацца. Тым больш, што ты, бабуля,  мяне назвала прыгажуняй. Мяне так ніхто раней не называў. Я, прызнацца табе, бабулечка, дужа ўдзячна  за правільныя, разумныя словы. Усё, што папросіш, я для цябе зраблю. Ісці мне? Пара? Дзеда шукаць?

АКСІННЯ (у бок).  Чаму ж не назваць абразіну прыгажуняй, калі яна табе можа спатрэбіцца? Хіба цяжка? (Абыштоціне). Слухай мяне уважліва. Без мяне, адна, ты нічога не зробіш.

АБЫШТОЦІНА. Так, так. Я заўсёды... 

АКСІННЯ. Зараз я дам табе клубок... (Корпаецца ў кішэні, але доўга не можа яго знайсці, ён праваліўся некуды далёка). Ёсць, ёсць, не хвалюйся.  Як ведала, што спатрэбіцца. Шмат гадоў берагла. Адзін разумны чалавек даў. Для дзеда. Каб вярнуць яго калі-небудзь. Бо адчувала, што ўцячэ ад мяне, паразіт. Выбера зручны момант—і шасне, і гарцане! Хіба ж я сама не ведаю пра сябе, што я за цаца? Але каму прызнаешся? А то што ж ён, стары, захацеў мяне адну пакінуць? А хто ж мяне карміць будзе? Які дурань?  (Нарэшце дастала клубок, падала Абыштоціне). Трымай. І слухай мяне ўважліва, прыгажуня.  Кінеш клубок на зямлю і услед за ім ідзі, толькі моцна трымайся за кончык ніткі. А выпусціш нітку, з’явіцца другі клубок, і ты не будзеш ведаць, за якім бегчы. Зразумела?

АБЫШТОЦІНА. Навука не надта хітрая.

АКСІННЯ. Але ж слухай мяне далей. Дзеду я солі на хвост абавязкова павінна насыпаць. Хоць у яго і хваста няма.

АБЫШТОЦІНА. А ў мяне вуса няма, але на вус матаю. Так-так, далей. Слухаю.

АКСІННЯ. Для таго, каб дзед Мацвей паслухаўся цябе, як знойдзеш яго, трэба сказаць настуныя словы: клубок-клубок, а цяпер разам з дзедам скок-паскок у хатку-дамок, пацалуй дзверы, пацалуй замок...  

АБЫШТОЦІНА. І ўсё? Хіба ж цяжка запомніць?

АКСІННЯ. Паўтары, паўтары, прыгажуня. А то сапсуеш усю справу.

АБЫШТОЦІНА(паўтарае,але блытаецца). Клубок... каціся... з дзедам...

АКСІННЯ. Вось бачыш, няўважліва слухала. Не каціся, а скок-паскок... І тады ты ўбачыш, як мой дзед Мацвей будзе скакаць да мяне хутчэй ветру то на  адной назе, то на другой, то на абодвух адразу.

АБЫШТОЦІНА (смяецца). Уяўляю! Вось клёва будзе!  Слухай, бабуля, паўтараю: клубок-клубок, а цяпер разам з дзедам дамоў скок-паскок... пацалуй дзверы... пацалуй замок...

АКСІННЯ. Бяжы, бяжы. З Богам!

АБЫШТОЦІНА(кінула перад сабой клубок, той пакаціўся).  Чакай нас, бабуля! З дзедам! Распальвай самавар!

АКСІННЯ (буркліва). Хочаш не хочаш, а клубок сам цябе прывядзе, галуба, да мяне. Разам з дзедам. Вы цяпер усе ў маім палоне. Х-ха-ха-ха-а-а-а! Няма такога яшчэ чалавека, які б мяне, бабу Аксінню, абхітрыў. І без самавара абыдзешся. Не вялікая шышка. А санкі дзед Мацвей і праўда добрыя зрабіў. Але наперакор мне. Таму яны і самыя што ні ёсць кепскія: крывыя, непагабляваныя, адзін полаз карацейшы, другі даўжэйшы... Будзе ведаць, як не слухацца мяне, пень стары! Сам і бліны ў мяне будзе смажыць! І кашку-малашку варыць! Х-ха-ха-ха-а-а-а-а! (Знікае).

                             Карціна чацвертая.

У лесе. Гаў-гаў і Санкі . У руху.

САНКІ.  Гаў-гаў, а як мы дапаможам дзеду Мацвею? Не ведаеш ты бабы яго. Злюка. Скнара. Я хоць і мала яе бачыў, але,здаецца, раскусіў. Яна і на парог нас не пусціць.

ГАЎ-ГАЎ. А той жа парог—і твой?

САНКІ. Быццам бы так...

ГАЎ-ГАЎ. Ты ж не ў сапраўдным радзільным доме нарадзіўся, а ў майстэрні дзеда Мацвея. А кожнага цягне туды, дзе ён на свет  з’явіўся.  Маеш права заўсёды пабываць на сваёй малой радзіме.

САНКІ. Маю, здаецца.

ГАЎ-ГАЎ. А дзе я нарадзіўся, дык ніхто і не помніць. Тым больш я сам. Гэта каб мы адразу дарослымі нараджаліся. Э-хе-хе! Ці была ў сабакі хата?  А дадому цябе, Санкі, не пусціць не маюць права. Спалохаўся бабы там нейкай! За нагу цапну--  і толькі ўбачыш тую бабу! Заходзь куды хочаш. Не стаміліся, Санкі?

САНКІ. Не,не: мне лёгка!

ГАЎ-ГАЎ. Таму што дадому  ідзем.

САНКІ. А ведаеш, Гаў-Гаў,  я бачу, што наперадзе...  За гарой, за дрэвамі...  Я там ніколі не быў, а бачу... 

ГАЎ-ГАЎ. Шчаслівы. Гару нейкую бачыш...  што за ёй... А я, акрамя косткі,– нічога. Перад вачыма вісіць костка...

САНКІ. І больш нічога?

ГАЎ-ГАЎ. Не хлушу. Хочаш вер, хочаш не. Адну костку бачу. Вялікую-ю развялікую!  Эх, мне б яе зараз! Я б табе даў панюхаць. Пачакайце, Санкі! 

САНКІ. Я слухаю цябе, Гаў-Гаў. Мне з табой добра, хоць я цябе і мала ведаю.

ГАЎ-ГАЎ. Сабакі таксама добрыя бываюць. Калі з імі па-добраму.  За гарой, якую ты бачыш, дзеда не відаць нідзе?

САНКІ. А дзеда не бачу. Шкада.

ГАЎ-ГАЎ. Бывае. Іншы раз бачыш тое, што не трэба. 

                                    Насустрач ім выкаціўся клубок.

Клубок? (Падняў клубок). Адкуль ён тут, у лесе? І нітка...  Згубіў хто яго ці як разумець?

САНКІ.  Круглы. Як шар.

ГАЎ-ГАЎ. А куды ж нітка цягнецца? (Цягне нітку на сябе, і падцягвае Абыштоціну).  Гаў! Гаў!.. Ты – хто?

АБЫШТОЦІНА. Прыгажуня.

                            Гаў-Гаў і Санкі смяюцца.
ГАЎ-ГАЎ.  А хто ж тады я, калі ты прыгажуня? Насмяшыла, х-ха-ха-а-а-а!

АБЫШТОЦІНА.  Не ведаю...  Па пашпарту я Абыштоціна, а вось баба Аксіння  мяне называе прыгажуняй. Дык хто я на самой справе – і сама не ведаю. А што, не спадабаюся? Мужыкі!

САНКІ. Я ведаю, хто гэта.  Гэта тое стварэнне, якое ўявіла баба Аксіння замест мяне, Санак. Абыштоціна. Так, так, яна не хлусіць. Такой пачварай баба і хоча бачыць мяне...

АБЫШТОЦІНА (паляпала Санкі па шчацэ). А-а, прыгажунчык! Таксама мой знаёмы. Толькі Санкі сябруюць з дзедам, а я—з бабай. Вось і ўся розніца.

ГАЎ-ГАЎ. Куды шлях  трымаеш? Гаў!

АБЫШТОЦІНА. Асцярожней, не парві, шчанё, нітку. Мая нітка. 

ГАЎ-ГАЎ. Гаў-гаў! Апошні раз гаўкаю. Адказвай. Адказвай! Гаў! 

АБЫШТОЦІНА (спалохалася). Ой! Ой!..  Здаюся. Толькі не кусайся, шчанё. Мне балець будзе. Гуляю. Сама па сабе.

САНКІ. Яна хлусіць!

ГАЎ-ГАЎ. Сам бачу, не дурань. Гаў! Я цябе папярэджваў? Папярэджваў. А цяпер сцеражыся ў мяне! Разарву ў пух і пер’е! (Ловіць Абыштоціну, тая ўцякае). Я з табой адзін спраўлюся! Хопіць мазгі пудрыць  сабакам! Не на таго напала!  Санкам—стаяць! Працую адзін на адзін! Каб чэсна і сумленна!

АБЫШТОЦІНА. Чаго ты да мяне прывязаўся, гаўкала? Не сорамна дзяцей крыўдзіць? Наша будучае?

ГАЎ-ГАЎ. Гэта ты—дзіця? Наша будучае? Ты?

АБЫШТОЦІНА. Я! Я!

САНКІ. Насмяшыла-а! Х-ха-ха-а-а-а! Ой, не магу!

ГАЎ-ГАЎ (злавіў Абыштоціну). Папалася! А цяпер адказвай, куды з клубком  кацілася?

АБЫШТОЦІНА.  Здаюся. Здаюся.

                              Гаў-Гаў адпусціў Абыштоціну. Побач з ёй  

                              з’ явіўся    другі клубок. Яна падняла яго.
Цяпер мне ўсё роўна... вось яны, два клубкі... Які вядзе да дзеда, які не вядзе да яго – паспрабуй тут разбярыся.

САНКІ (узрушана). Да дзеда? Да добрага саначніка дзеда Мацвея?

АБЫШТОЦІНА. А да якога ж яшчэ? Да яго, справа вядомая.

САНКІ. Дзе ён? Дзе? І што з ім зрабіла злосная баба Аксіння? Ты ведаеш, Абыштоціна?

ГАЎ-ГАЎ. Адказвай, пакуль не пакусаў. Гаў!

АБЫШТОЦІНА. Сакрэтаў вялікіх не ведаю.  І ніхто не ведае. Бо няма дзеда. Няма. Дзе ён – вялікая тайна.

ГАЎ-ГАЎ. Што, яе і разгадаць нельга?

САНКІ. Ага!

АБЫШТОЦІНА. Добра ўжо, паддамся. Можа так лепш будзе і дзеду, і мне, і вам. Вось вам два клубкі. Адзін вазьму я, адзін аддам вам. Я не ведаю, які, але адзін, калі верыць бабе Аксінні, прывядзе да дзеда Мацвея. Толькі не выпускайце з рук нітку.  Выпусціце—з’явіцца яшчэ адзін клубок, як вось толькі што з’явіўся ў мяне... і вы не будзеце ведаць, куды ісці, за якім клубком... Заблытаецеся.

САНКІ. Добра. Няхай будзе так.

ГАЎ-ГАЎ. А калі хлусіш, калі абвядзеш мяне вакол  лапы?

АБЫШТОЦІНА. Век свабоды не бачыць. Тут каму пашанцуе. Пакацілі, пакацілі  клубкі. Не бойцеся. Вы мне нечым спадабаліся. З вамі я. З вамі. Навошта мне тая старая торба? За ёй толькі добра ў галалёд хадзіць... (Кінула клубок, той пакаціўся. Знікае).

САНКІ. А мы чаго стаім, Гаў-Гаў?

ГАЎ-ГАЎ ( гучна, каб пачула Абыштоціна). Запомні: тут сустракаемся-я! Тут! Ці чуеш, Абыштоціна?

ГОЛАС АБЫШТОЦІНЫ (абыякава). Чую, чую!..

                      ГАЎ-ГАЎ і САНКІ  здзіўлена пераглянуліся:абхітрыла? Але і самім цікава, што будзе далей.  І кінулі  на зямлю клубок...                  

                                       Зацямненне.

                                  Карціна пятая.

У лесе.  Дрывасек  сядзіць на пні і палуднае.

ДРЫВАСЕК.  Прыгожа наўкола. Зіма. Сняжок бялюткі, як вата. А яшчэ прыгажэй было б на зямлі, каб  дзень быў хоць трошкі даўжэйшы. А то не паспееш  воз дроў насячы, а ўжо і цёмна—хоць вока выкалі. І сонейка не свеціць—як вось і сёння. А каб яно свяціла, то сняжок іскрыўся б – прыгажосць! Ну што, пара за сякеру? Пара, а то, чаго не ўбачыш, і дзень скончыцца... ( Паклаў у торбачку недаедак, узяў сякеру ).

                       З’яўляецца дзед Мацвей.

МАЦВЕЙ. Бог у помач, добры чалавек!

ДРЫВАСЕК. Дзякуй, дзякуй. Куды шлях трымаеш, калі не сакрэт, дзядуля?

МАЦВЕЙ. Сакрэту няма.  А шлях трымаю я туды, куды пабеглі мае Санкі. Бяда ў мяне...

ДРЫВАСЕК (насцярожыўся). Бяда? І што ж такое здарылася?

МАЦВЕЙ. Зрабіў я Санкі, а бабе сваёй не дагадзіў... суперак яе волі пайшоў, яна і выкінула іх. А пакаціліся яны, сам бачыў, вось у гэты лес. Ды і сляды былі ў лесе, паміж дрэў, а тады пайшоў снег і прыцерушыў іх.

ДРЫВАСЕК. Не сустракаў, хоць і даўно я тут ужо дровы нарыхтоўваю.

МАЦВЕЙ. Што ж, пайду далей... пакуль цёмна не стала ў лесе, трэба іх знайсці, а то яны, Санкі, зусім яшчэ дзіця... будуць баяцца  цемры... А там яшчэ ваўкі галодныя пачнуць на іх катацца... мала таго, што да смерці напалохаюць Санкі, то і натомяць іх. 

ДРЫВАСЕК. Не ведаю, чым дапамагчы табе, добры чалавек?

МАЦВЕЙ.  А чым ты, Дрывасек, дапаможаш?

ДРЫВАСЕК. А калі раптам сустрэнуцца мне Санкі, што ім сказаць?

МАЦВЕЙ. А тое і скажы: дзед Мацвей іх шукае.

ДРЫВАСЕК. Будзе зроблена. Перадам. Ага. Але хай табе пашанцуе.

МАЦВЕЙ. Дзякуй. (Ідзе далей).

ДРЫВАСЕК ( замахнуўся на дрэва сякерай, але перадумаў сячы, услед дзеду Аўгею). А навошта... навошта табе тыя Санкі, дзед? Хутчэй новыя зрабіць можна, чым поўзаць па снезе, шукаць, а? 

МАЦВЕЙ (спыніўся, павярнуўся да Дрывасека). Не саначнік ты, хлапец... а дрывасек. Гэта я і бачу. Сячы лес на дровы—адна справа, а вось з того лесу рабіць прыгожыя рэчы—зусім іншая. Пакуль, гляджу, ты мяне не разумееш.

ДРЫВАСЕК (шчыра). Не разумею, дзед. Хоць забі мяне,а не разумею.

МАЦВЕЙ. Санкі для мяне—як дзіця. А дзіця сваё ў лесе  чалавек не пакіне.

ДРЫВАСЕК. Гледзячы які чалавек. Вунь у газетах пішуць... не паспеюць нарадзіць, а пакідаюць... то ў скрыні са смеццем... то на ганку...

МАЦВЕЙ.  Я ж  кажу: чалавек. А то не людзі, не... То нелюдзі.

ДРЫВАСЕК ( рашуча кінуў вобзем сякеру). А пачакаюць гэтыя дровы! І я з табой. Пайшлі разам шукаць санкі.

                                           Знікаюць.

Дзея другая
Карціна шостая
        У хаце. Баба Аксіння нервова ходзіць па пакоі, раз-пораз прыстаўляе да ілба руку картузікам: углядаецца...

АКСІННЯ. Ну, і дзе ж яна шлындае, тая Абыштоціна? Не было ў мяне веры да яе. Не было-о. Так і ведала, што не знойдзе яна майго дзеда. Нюху не мае. (Раптам). Пачакайце! Пачакайце, людцы! А яна не можа, выпадкова,  Мацвея майго  прыбраць да рук, а? Хоць і з выгляду абы - што, але ж маладзейшая, зубы ўсе мае, ні тое, што я. Што ж я тады буду без дзеда свайго рабіць? Каму кашу варыць? На каго сварыцца? На каго, паўтараю для самой сябе, сварыцца я буду? А лепш, чым з маім дзедам, і палаяцца няма з кім!  Нешта трэба рабіць! Нешта трэба рабіць!.. Ой, божачкі! Вось трапіла ў сітуацыю дык трапіла! (Знікае).
                                              Карціна сёмая.

         Гаў-Гаў і Санкі  на лясной палянцы.

ГАЎ-ГАЎ. Клубок наш, Санкі, зусім пахудаў, а дзеда знайсці не можам.

САНКІ. Ён, мабыць, нас шукае, а мы—яго?

ГАЎ-ГАЎ. Костачку б! Цукровую! Г...гаў!

САНКІ.  А мне дзеда пабачыць хочацца...

ГАЎ-ГАЎ. Добра табе, Санкі: есці не трэба.

САНКІ. Яшчэ ніколі нічога не еў.

ГАЎ-ГАЎ. І не пачынай. Не раю. Адзін раз паспрабуеш што-небудзь смачненькае пракаўтнуць—і пачнецца... тады і думай толькі пра ежу.    Не будзеш  паспяваць новыя дзірачкі  ў  рамяні   рабіць...      ( Заўважыў Абыштоціну, якая спіць непадалёку ). Гаў!

САНКІ. Што здарылася, Гаў-Гаў?

ГАЎ-ГАЎ. А паглядзі, паглядзі!

САНКІ (углядаюцца). Спіць... нехта?

ГАЎ-ГАЎ. Не нехта, а тая, што памелася дапамагчы нам дзеда Мацвея шукаць. Гаў! Гаў!..

                              Падыходзяць да Абыштоціны.

Гаў!

АБЫШТОЦІНА ( пацягнулася). А, гэта вы, жанішкі. Добрай раніцы.

ГАЎ-ГАЎ. Якой табе раніцы? Яшчэ дзень не скончыўся. Спаць меней трэба, памочніца.

АБЫШТОЦІНА. Стамілася – паратунку няма. І клубок недзе згубіла...

САНКІ. Ну, вось!

ГАЎ-ГАЎ.  Спі. Ты нам не трэба.

АБЫШТОЦІНА ( усхапілася). Як гэта не трэба? А каму трэба?  Ого, як яшчэ трэба я!

ГАЎ-ГАЎ. Ды каму ты яшчэ трэба, Абыштоціна? Хто цябе дзе чакае?

АБЫШТОЦІНА. Як? Чаму? Хто сказаў?

САНКІ. Эх, ты! Раз  папрасілі памагчы і тое  паленавалася.

АБЫШТОЦІНА.  Больш не буду. Не хлушу. Даруйце. Толькі не кідайце мяне адну ў лесе.

ГАЎ-ГАЎ. А навошта ты нам? 

САНКІ.  Пайшлі далей, Гаў-Гаў. Ужо нітка кароткая ... вось-вось і дзеда павінны сустрэць.

ГАЎ-ГАЎ. Калі ён сам да нас не спяшаецца?

САНКІ. І ў мяне такое адчуванне, быццам дзед Мацвей да нас  ідзе.

АБЫШТОЦІНА. Цяпер і баба мяне не пусціць і на парог, бо ні дзеда, ні клубка ў мяне. І вы гоніце.(Раптам патрабавальна). Вярніце клубок! Вярніце!

ГАЎ-ГАЎ. Не можам вярнуць табе клубок, шаноўная. Не можам. 

САНКІ. У цябе быў свой. Не мелася такой дамовы ў нас, што мы павінны вярнуць табе  клубок, калі ты свой згубіш.

ГАЎ-ГАЎ. Ага. Гаў-гаў!

АБЫШТОЦІНА. Твой. Мой. Каб ні я , то у вас яго б, клубка, зусім не было.

ГАЎ-ГАЎ. Добра, угаварыла.  Возьмем  яе, Санкі, з сабой. А то замерзне ноччу ў лесе.

АБЫШТОЦІНА. І ваўкоў баюся. Вой-вой-вой! (Трымціць).  Што загадаеце, тое і зраблю. Загадвайце. Загадвайце, загадвайце!

САНКІ (узрадавана). Ура-а! Ура-а-а! Дзед Мацвей знайшоўся!(Кінуўся насустрач дзеду).
АБЫШТОЦІНА. Ура-а-а!

ГАЎ-ГАЎ. А ты чаго крычыш, Абыштоціна?

АБЫШТОЦІНА. За кампанію. Радуюся, а як жа! Я ж таксама гэтага дзеда шукала. Толькі не знайшла. А хто яго знайшоў? Вы хіба? Дык не ж—сам знайшоўся. Бачу, бачу: вунь ён, вунь!

ГАЎ-ГАЎ. Гаў! Спала, дрыхла, а цяпер прымазваешся, хітранькая?

АБЫШТОЦІНА. І нічога я не прымазваюся, а маю заданне ад бабы Аксінні знайсці дзеда жывым і непашкоджаным і даставіць яго дамоў.

ГАЎ-ГАЎ. Гэта як мы табе дазволім. Не дадзім дзеда ў крыўду.

АБЫШТОЦІНА. Можна падумаць, што я некалі хацела яго пакрыўдзіць? Хто прыдумаў такую дзікую лухту? Смешна нават. Хм!..

                             З’яўляюцца Санкі, дзед Мацвей і Дрывасек. 

                             Яны узрушаныя, радасныя. 

САНКІ. Вось мой дзядуля! Гаў-гаў, бачыш?

МАЦВЕЙ. Дзед. Так, так.

ГАЎ-ГАЎ. Бачу.(Глыбока ўздыхнуў). Табе, Санкі, добра... і есці не трэба, а цяпер вось і дзед знайшоўся. А мне куды?  Лепш мы б з табой яшчэ разам блукалі па лесе—вось было б здорава!

МАЦВЕЙ. Што-небудзь абавязкова можна прыдумаць, каб усім было добра.

АБЫШТОЦІНА. І мне?

МАЦВЕЙ. І табе. Усім.

АБЫШТОЦІНА. Цябе, дарэчы, баба шукае. (Загадкава). Таму аднаму з нас усё ж добра не будзе...

ГАЎ-ГАЎ (Абыштоціне). Ты на што гэта намякаеш?  Гаў!

АБЫШТОЦІНА. Чаго ты да мяне прычапіўся? Хоць што з цябе возьмеш—сабака ён і ёсць сабака.

САНКІ (заступаецца). Ён вельмі добры сабака.

ГАЎ-ГАЎ. Я добры сабака. Гаў! І галодны... Мне б костачку.

МАЦВЕЙ. Знойдзем, знойдзем табе і костачку, Гаў-гаў. 

ГАЎ-ГАЎ. Вось дзякуй табе, дзед, на добрым слове. Гаў!  А чаму гэты чалавек з сякерай маўчыць і маўчыць?

ДРЫВАСЕК. А з кім у лесе мне размаўляць асабліва было? Усё адзін ды адзін. Хіба толькі вось з ёй, з сякерай, і размаўляем. Ды яшчэ з дрэвамі. Так і жыву: усё моўчкі ды моўчкі. Не адукаваўся  гаварыць.

МАЦВЕЙ. Сябры мае! Як добра, што ўсё так добра скончылася...  

АБЫШТОЦІНА. Хіба? Няўжо?  А што ж мне бабе Аксінні сказаць? Хто параіць? Выпадкова, дзед, не ты?

МАЦВЕЙ. Не ведаю, што ў цябе з маёй старой за агульныя справы, але дам адну карысную параду...

АБЫШТОЦІНА. Давай. Слухаю.

ГАЎ-ГАЎ.  Можа і мне тое цікава будзе? Гаў!

МАЦВЕЙ. Кожны з нас мае галаву на плячах. Нават мае Санкі. І кожны павінен думаць сам... сваёй галавой, што яму рабіць, як жыць.

АБЫШТОЦІНА. І ніколі нікога не слухаць?

ДРЫВАСЕК. Разумных людзей заўсёды трэба слухаць...

АБЫШТОЦІНА. Адкуль жа мне ведаць, хто з  вас разумны, хто—дурань?

МАЦВЕЙ. Таму трэба ўсіх слухаць, а жыць сваім розумам.

АБЫШТОЦІНА. Во як!

ГАЎ-ГАЎ. Гаў! А ты як думала?

САНКІ. Ну, і што рабіць будзем, дзядуля?

МАЦВЕЙ.  А што -небудзь прыдумем.

АБЫШТОЦІНА. Сумна-а! Адзінока! Усе вы зараз разбрыдзецеся  хто куды, а хто дзе мяне, акрамя бабы Аксінні, чакае? 

ГАЎ-ГАЎ. У той бабы, адчуваю, ты сваё атрымаеш. Рыхтуйся. Гаў!

АБЫШТОЦІНА. А сам куды папрэшся, бяздомны, аблезлы? Хто б гаўкаў!

МАЦВЕЙ. Ну-ну, не сварыцеся.  І нікуды мы пакуль не пойдзем. Будзем разам у лесе жыць. 

АБЫШТОЦІНА. Ура-а!

МАЦВЕЙ. Не трэба радавацца. А будзем жыць таму, што павінны дапамгчы адзін аднаму. Санкі!

САНКІ. Я, дзядуля.

МАЦВЕЙ. Гаў-Гаў!

ГАЎ-ГАЎ. Слухаюся, дзед Мацвей!

МАЦВЕЙ. Вам баявое заданне, сябры мае: Дрывасека будзем у першую чаргу выручаць, бо пакуль ён мне дапамагаў шукаць Санкі, у лесе зрабілася цёмна і ён не паспеў нарыхтаваць дроў.

АБЫШТОЦІНА. Я толькі сучкі магу ламаць...

ГАЎ-ГАЎ. Памаўчы ты, Абыштоціна.

ДРЫВАСЕК. Сучкамі маю хату не нагрэеш.

МАЦВЕЙ. А ноччу хто дровы нарыхтоўвае? Хіба што злодзеі?

ДРЫВАСЕК. Мы –не, мы не такія. У мяне нарад ёсць. Чын па чыну. (Паказаў паперку). Законная паперка!

МАЦВЕЙ.  Таму нам трэба вярнуць дзень назад.

ГАЎ-ГАЎ. Дзень вярнуць? Назад? А хіба такое магчыма?

АБЫШТОЦІНА. Першы раз чую...

МАЦВЕЙ. Паедуць зараз Гаў-Гаў і Санкі і прывязуць нам дзень.

АБЫШТОЦІНА. Адкуль? Адкуль яны прывязуць яго, калі ўсюды так цёмна, так страшна?

МАЦВЕЙ.  Ну, Санкі і Гаў-Гаў, у добры шлях! (Нешта шэпча ім на вуха). Чакаем вас. Спадзяемся, што не падвядзеце.

САНКІ. Не падвядзем!

ГАЎ-ГАЎ. Будзьце ўпэўнены! Г... гаў! 

                                      Знікаюць.

АБЫШТОЦІНА (бяжыць услед). А я-я-я?! (Знікае).

МАЦВЕЙ. Няхай бяжыць. Што б ні рабіў чалавек, але гэта лепш, калі зусім  нічога не робіш. Пачакаем?

ДРЫВАСЕК. Пачакаем. А я, пакуль тое ды іншае, сякеру навастру. (Дастаў брусок, сеў на пянёк, вострыць). Быццам бы і  дроў сёння не насек, а затупілася сякера: старая таму што. Новую трэба купляць у краме. Новую.

МАЦВЕЙ. Не буду і я без справы сядзець – пабягу глыбей у лясок,  там я, калі светла было, падабраў колькі штук  бярозак  роўненькіх  ды лёгенькіх. Як толькі скончацца ўсе гэтыя прыгоды -- выстругаю яшчэ адны санкі, тым санкам маім брат трэба, удвух весялей ім будзе.

ДРЫВАСЕК. Утрох, утрох ім весялей будзе. Ці я памыліўся?

МАЦВЕЙ. Не. Ты, Дрывасек, не памыліўся: хопіць месца  на маім падворку і сабаку Гаў-Гаў.

ДРЫВАСЕК. І я б яго ўзяў, але ж, бачу, дужа пасябраваў Гаў-Гаў з тваімі Санкамі.

МАЦВЕЙ. І я гэта заўважыў. 

ДРЫВАСЕК. А куды ж падзенецца тая Абыштоціна, якую твая баба прыдумала?

МАЦВЕЙ. А вось гэта мы і папытаем у яе, у старой. (Знікае).
ДРЫВАСЕК. Папытай, папытай, дзед Мацвей. (Вострыць сякеру і спявае песню).

                             З’яўляецца Аксіння.

АКСІННЯ.  Нешта ты, Дрывасек, сумную песню спяваеш?

ДРЫВАСЕК. А няма чаго весяліцца.

АКСІННЯ. А мне што—весялей?

ДРЫВАСЕК. Не ведаю як каму... А я ў лес прыехаў за дровамі, а дроў не нарыхтаваў – прагуляў. Будзе мне ад бабы маёй на сухары, ой і будзе!

АКСІННЯ.  Нямала пакажацца і майму дзеду, неслуху старому. Ты яго, выпадкова, тут у лесе не бачыў, га, Дрывасек?

ДРЫВАСЕК .  Ну як жа—бачыў, бачыў твайго добрага дзеда...

АКСІННЯ (з пагардай). Добрага? Ці мне пачулася?  Ці мне падалося? Гэта ўжо я, прабач, лепш ведаю, які ў мяне дурань нябіты дзед. І не пераконвай мяне. Дык дзе ж ён?!

ДРЫВАСЕК. А навошта табе дурны дзед?

АКСІННЯ ( не адразу). Хай будзе. Спатрэбіцца калі-небудзь. Запас бяды не чыніць.

ДРЫВАСЕК.  Падалося мне, што ён другую бабу знайшоў...

АКСІННЯ (разгублена). Ш... што?! Што-о-о?! Я... я... я пакажу яму, дзе ракі зімуюць. Бач ты, не паспеў па лесе пагуляць адзін , а ўжо, кажаш, бабу сабе прыдбаў?

ДРЫВАСЕК. А як ты яму пакажаш, дзе ракі зімуюць, калі ён ужо не твой дзед?

АКСІННЯ. Што-небудзь прыдумаю. Другую, кажаш, бабу знайшоў?

ДРЫВАСЕК. Другую, другую.

АКСІННЯ. Што, і лепшую, чым я?

ДРЫВАСЕК. А хто вас, баб, разбярэ?

АКСІННЯ. Быць не можа, каб мой дзед!.. Быць не можа! Ён ручны у мяне, хатні... як кот Васька! Быць не можа! (Знікае).
ДРЫВАСЕК (смяецца). Забегала, старая, баіцца дзеда згубіць. А што, калі і праўда дзед Мацвей другую бабу знойдзе, га? Вось будуць дзівосы! Тады і Санкі добрымі пакажуцца, не інакш.

           З’яўляецца дзед Мацвей з бярэмем бярозавых  камлёў. 

МАЦВЕЙ. А вось і мы. Дамоў вярнуся і зраблю яшчэ адны саначкі – яшчэ прыгажэйшыя, хай ведае мая старая. На злосць ёй. Хоць і пад старасць, але буду патрохі яе жыццю-розуму вучыць.

ДРЫВАСЕК. Яна цябе, дарэчы, шукае.

МАЦВЕЙ.  Хіба?

ДРЫВАСЕК. Тут паблізу недзе ходзіць.

МАЦВЕЙ.   То і добра. Я даўно спрабаваў яе ў лес выцягнуць. Не атрымлівалася. А на гэты раз, як бачым, усё цудоўна. Лепш і прыдумаць нельга было. Ёй, маёй старой, карысна ў лесе пабываць. Лес лечыць кожнага, хто на дурасць хварэе. Можа і маю бабу вылечыць, а хто яго ведае? Хацелася б...

ДРЫВАСЕК. Быццам бы і так. Быццам і маеш ты рацыю, дзед. Вось і сякера  гатова.

Наплывае гамана. 

МАЦВЕЙ. Якраз і Санкі мае з сабачкам Гаў-Гаў  нам дзень вязуць.

ДРЫВАСЕК . Чую, чую гоман.

МАЦВЕЙ.  Сустракай , Дрывасек.

ДРЫВАСЕК.  Я заўсёды рады такім гасцям.                                                         

                             З’яўляюцца Санкі, Гаў-Гаў і Певень.
САНКІ. Прывезлі дзень! Прывезлі!

ГАЎ-ГАЎ. Гаў!

МАЦВЕЙ. Малайцы.

ПЕВЕНЬ. Што, не любіце, калі цёмна, калі шэра навокал, страшна?

ДРЫВАСЕК. Не баімся, Певень, мы цемры,  не з палахлівых . Але ж без дроў застаўся. Дзеткі там, відаць, дома замярзаюць. А ноччу дровы сячы як? Не атрымліваецца. Нічога не бачна.

МАЦВЕЙ. Таму выручай нас, Певень. Кліч, кліч дзень на зямлю.

САНКІ. Кліч, Пеўнік, кліч!

ГАЎ-ГАЎ. Гаў! Гаў-гаў!

ДРЫВАСЕК.  Дабрыню тваю не забудзем.

ПЕВЕНЬ. Ой, што з вамі паробіш!  Бачу, бачу: добрыя вы ўсе, трэба і сапраўды выручыць, але ж і мяне па галаве не пагладзяць...

МАЦВЕЙ. Чаму? Чаму так? Ты ж нам радасць прынясеш.

ДРЫВАСЕК. Добрую справу зробіш, ага.

ПЕВЕНЬ. Усё так. Але ж часта ужо я дзень  клічу, калі ноч на дварэ. А ёсць жа людзі, якія ноч любяць. Вось яны і злуюцца. Скаргі на мяне пішуць. У адміністрацыю. Ці яшчэ куды.

ДРЫВАСЕК. Папера ўсё сцерпіць.

МАЦВЕЙ.  Калі што, заступімся і за цябе.

САНКІ. Выручым, Пеўнік.

ГАЎ-ГАЎ. Гаў!

ПЕВЕНЬ. Дзе наша не прападала.  Угаварылі.Ку-ка-рэ-ку-у-у-у! Ку-ка-рэ-ку-у-у! Ку-ка-рэ-ку-у-у-у!

                               І навокал стала светла. Усе пляскаюць у аладкі,  чуваць «Ура-а!».

МАЦВЕЙ. Дзякуй табе, Певень!

ДРЫВАСЕК. Калі хто будзе крыўдзіць цябе—абараню, толькі шапні. (Трасянуў у паветры сякерай).

САНКІ. А мы Пеўніка  назад, дадому, адвязем.

ГАЎ-ГАЎ. Ага. Гаў!

МАЦВЕЙ.  Адвязіце, канешне, канешне. 

САНКІ. Сядай, Пеўнік.

ПЕЎНІК. Ды я з вамі ўжо побач прабягу—цяплей будзе. А дзе і пад’еду.

САНКІ. Добра. Тады пабеглі.

ГАЎ-ГАЎ. Я наперадзе пабягу. Сабачае месца заўсёды наперадзе. Гаў! 

           На лясной палянцы з’яўляюцца раптам Аксіння і Абыштоціна. Яны нікога не заўважаюць, а працягваюць высвятляць свае адносіны.

АБЫШТОЦІНА. Пусці мяне! Я есці хачу і ў цёплую хату! Хопіць мне  брындаць у халодным лесе!

АКСІННЯ. Прэч, сказала! Каб і блізка твайго духу не было! Прэч! Прыдумала я цябе на сваю галаву!

АБЫШТОЦІНА. Не трэба было мяне прыдумваць. А прыдумала—кармі, паі, апранай па апошняй модзе. Станаві на поўны пенсіён. Як ката. Як сабаку.

АКСІННЯ. Ды пайшла ты !.. Іш, чаго захацела, прадажная твая душа! 

                                       Злёгку тузаюцца.

 АБЫШТОЦІНА. Не пайду. Куды мне ісці? Куды?

АКСІННЯ. На Кудыкіну гару.

АБЫШТОЦІНА. Сама туды ідзі. Вельмі трэба. Мне і ў цябе дома добра. І дзед мне твой падабаецца.

АКСІННЯ (накінулася з кулакамі на Абыштоціну). Бач ты яе, ёй ужо і дзед мой падабаецца! Дзеда свайго я нікому не аддам. Біцца за яго буду з любой пачварай. Прэч, прэч, прэч!

АБЫШТОЦІНА. Я цябе самую не пушчу дадому. І мае метры ёсць у тваёй хаце. Законы ведаць трэба.

АКСІННЯ. А дудкі! Га? А Санкі дзед мой добрыя зрабіў, прыгожыя, не тое,што ты.

АБЫШТОЦІНА. Штосьці ты не тое загаварыла, старушэнцыя!  А раней што спявала?

АКСІННЯ. А ў мяне, калі знаць хочаш, на адным дні іншы раз сем  пятніц бывае.

АБЫШТОЦІНА (убачыла клубок, падняла). Ой! Пачакай, пачакай, нешта я ў цябе папытаць хачу... Дай сабрацца, дай дух перавесці. Так, значыць,ага... Дзеда дамоў гнала?

АКСІННЯ. Мой дзед: што хачу , тое і раблю.

АБЫШТОЦІНА. А калі я цябе, старая торба, а?  Як ты дзеда? (Задаволена смяецца).

АКСІННЯ. Вярні клубок, не распальвай агонь у маім хоць і старым, але гарачым целе. Чуеш, абразіна?

АБЫШТОЦІНА (адбегла падалей ад Аксінні). Чую, чую. Клубок, клубок, разам з бабай дамоў скок-паскок... пацалуй дзверы... пацалуй замок...(Кінула клубок, ён пакаціўся, і ў гэты час Аксіння паскакала за ім то на адной назе, то на другой, на дзвюх адразу).

АКСІННЯ. Ратуйце! Мяне ногі не слухаюцца! Мае ногі! Робяць тое, чаго я не хачу! Бягуць туды, куды я не жадаю!                 

АБЫШТОЦІНА. А, добра? А дзеда свайго хацела прымусіць так скакаць. Паспытай, што гэта такое, паспытай.

АКСІННЯ. Больш не буду. Чэснае бабуліна. Пашкадуй. А дзеда свайго і пальцам не крану.

АБЫШТОЦІНА. Пашкадую, але ж глядзі ў мяне. Так і быць, забяру чароўныя словы назад. 

АКСІННЯ. Забяры, забяры, дзеўка. Ох, і стамілася!..

АБЫШТОЦІНА. Клубок, клубок, спыніся, па баках азірніся... не спяшайся домоў... не рабі больш скок-паскок... не цалуй дзверы... не цалуй замок...

                               Аксіння стомлена плюхнулася на зямлю.

( Раптам знерухомела ад здзіўлення). Ой, дзень! А я і не бачыла...

АКСІННЯ. Праўда, праўда: дзень! І дзед мой вунь!

З’яўляееца дзед Мацвей, за ім—Санкі, Гаў-Гаў, Дрывасек.

 (Кінулася да дзеда, абняла яго). Пайшлі дадому, родненькі ! Прабач, калі што не так. Даруй. Даруеш, Мацвеюшка, бабу дурную?

МАЦВЕЙ. Гэта трэба падумаць.

АКСІННЯ. Падумай, падумай, родненькі. Я пачакаю. Толькі нядоўга... Нешта найшло на мяне. А што найшло—і сама не ведаю... А Санкі ты добрыя зрабіў. Выдатныя Санкі. Пяць з плюсам. Самыя лепшыя Санкі ў свеце!  Бяры свае Санкі... і пайшлі, пайшлі дамоў.

МАЦВЕЙ. І Сабаку Гаў-Гаў забярэм?

АКСІННЯ. І сабаку... і сабаку!..

САНКІ. Ура-а! (Скачуць ад радасці).

ГАЎ-ГАЎ.  Гаў-гаў! А я «ура!» крычаць не ўмею. Гаў-гаў!

МАЦВЕЙ. Пойдзем, пойдзем і дадому. Куды  ён, наш дом, падзенецца? Але спярша трэба Дрывасека выручаць.

АКСІННЯ. Трэба дык трэба! Сякеру мне! (Працягнула Дрывасеку руку).

ДРЫВАСЕК. Сваю сякеру я нікому не даю. Для вас у мяне  ёсць  іншыя сякеры. Было б жаданне ... 

АКСІННЯ. Гавары, што рабіць! Паказвай! Эх вы, мужчыны! Нічога вы без нас, жанчын, зрабіць не можаце!

ДРЫВАСЕК. У дрывасека заўсёды адна работа. 

АКСІННЯ. Давай і тую—адну.

          МАЦВЕЙ (хітра ўсміхаецца). Не пазнаю, не пазнаю я сваю кабету.

ДРЫВАСЕК. Тады—за мной.

САНКІ. Па-е-ха-лі-і!

ГАЎ-ГАЎ. Гаў-гаў!

                             Усе, акрамя Абыштоціны, знікаюць у гушчары. З песенькай.Чуваць звон сякер.

АБЫШТОЦІНА. А мяне не ўзялі з сабой. Я ім ужо і не патрэбна. Пайду свой дом шукаць... Недзе ж ён ёсць у мяне. А дзе—пакуль і сама не ведаю. Можа і знайду. Калі ж  усе любяць толькі  усё прыгожае. А як мне папрыгажэць? І сама не ведаю. Хоць, пачакайце! Пачакайце!  Я ведаю, што трэба зрабіць, каб стаць прыгожай. Ведаю. Трэба не слухаць шкодную бабу Аксінню, яна хлусіла, а я, дурніца, верыла...  а трэба быць такой добрай, як добры саначнік дзед Мацвей. І тады, мусіць, я таксама буду шчаслівай, як і ён, а? (Заўважае бярозавыя камлі).  Ніяк дзед Мацвей забыўся? А з чаго ж ён новыя санкі зробіць? Трэба выручаць дзеда Мацвея, добрага саначніка! Аднясу яму.  (Бярэ камлі, знікае).

                                        А з гушчара даносіцца звон сякер...

                                        Карціна восьмая.

У хаце дзед Мацвей і баба Аксіння.
МАЦВЕЙ.  Паглядзі, Аксіння, якія я санкі зрабіў?

АКСІННЯ (ахвотна). Зараз, зараз, Мацвеюшка. (Падбягае да старога).Пакажы, пакажы. (Разглядае санкі). Добрыя. Добрыя санкі. Залатыя рукі ў цябе, дзед. Малайчына ты ў мяне. У каго яшчэ такі дзед ёсць,га? ( Да гледачоў). Можа ў каго і  ёсць, але ўсё роўна не такі. Можа ў каго дзед пчаляр, можа ў каго дзед сталяр... а ў мяне—саначнік. У мяне і ў унука Васілька, які жыве ў горадзе і хутка прыедзе наведаць нас. Каб пакатацца вось на гэтых саначках. І каб разам сустэць Новы год.

МАЦВЕЙ. Я чакаю цябе, унучак. Прыязджай. Патрохі навучу і цябе санкі рабіць... Дзед жа не вечны на зямлі, а санкі заўсёды людзям  патрэбны ...

АКСІННЯ. Што ты такое гаворыш, стары?!  Нікуды не пушчу!  І гэтую зямлю не пакінеш, пакуль  багата санак не наробіш—столькі багата, каб хапіла іх для усіх дзяцей.

МАЦВЕЙ (паціскае плячыма). Бачыце, сябры мае... Паступіў заказ. Ад бабы маёй. На гэты раз—заказ добры. Пайду выконваць. А тады мо і сустрэнемся.

АКСІННЯ. А куды ж мы падзенемся? Павязем унука Васілька на ёлку на новенькіх санках. Давай, давай, дзед, і я табе дапамагу, бо аднаму табе цяжка будзе багата санак нарабіць. А ўдвух справімся. А то і на ёлку, чаго добрага, спознімся…

МАЦВЕЙ. Так, так, Аксіннюшка. Дапамагай. Дзед Мароз і Снягурка нас ужо чакаюць, мабыць…

АКСІННЯ ( лагодна). Эх, і як бы вы без  нас, мужыкі, жылі ды санкі рабілі? Падумаць цяжка!..

Дзед Мацвей і баба Аксіння робяць санкі і спяваюць:

ДЗЕД. Мы майструем                         БАБА. Без падмогі

            З бабай санкі...                                     Дзіва-сані

БАБА (адначасова).                                         На гару

           Мы майструем                                      Ўзлятаюць  самі.

           З дзедам санкі...                       ДЗЕД. А як пусцяцца

РАЗАМ. Дзіва санкі—                                    З гары,

                Раскатанкі.                                       Не дагоняць

 БАБА. А ў тых санак                                      І вятры.

             Палазы—                               РАЗАМ. Вось якія

             Два бліскучыя                                      Дзіва-санкі

             Лязы.                                                    Мы майструем

     ДЗЕД. Не стрымае                                       Вам,

                 Іх адліга,                                                        сябры!

                 Не прыпыняць

                 Маразы. 

                                                    Канец.

г.Гомель

